
Беларускія народныя песенькі і  пацешкі  

для дзяцей 2-3 гадоў 
Люлі-люлі, люляшу, 

Я дзіцятка калышу, 

Нітачку звіваю, 

Песеньку спяваю. 

Што выведу нітку 

Камару на світку, 

Астануцца кончыкі 

Камару на штончыкі. 

Люлі-люлі-люлі, 

Усе дзеткі паснулі.  

Не спіць толькі Алачка, 

Не спіць, не гуляе, 

Усім дакучае. 

Баю-баінькі-баю, 

Мішку спаткі палажу. 

Не хадзі, коцік, па лаўцы, 

А то дасць Мішка па лапцы. 

Не хадзі, коцік, па масту, 

А то дасць Мішка па хвасту. 

Ідзі, коцік, на вулку, 

Прынясі хлеба булку. 

Ладкі ладком, 

Піражкі з мядком, 

Кашка з алеем, 

Есці не ўмеем. 

-Чэ-чэ,чэ-чэ, сарока, 

А дзе была далёка? 

-Была ў пана на таку, 

Малаціла асаку. 

Паня сына радзіла, 

На коніка садзіла. 

Канёк вараненькі, 

Панічок маленькі. 

Гуца, конік, да вады, 

Шаўковыя павады. 

Канёк не напіўся, 

Панічок зваліўся. 



Кую,кую ножку, 

Паеду ў дарожку. 

Дарожка крывая, 

Кабылка сляпая. 

Еду, еду, еду, 

Ніяк не даеду. 

За чатыры мілі 

Кабылку ўмарылі. 

Кую, кую ножку, 

Паеду ў дарожку, 

Запрагу барана, 

Паеду да пана. 

Скоранька паеду, 

Каб паспець к абеду: 

Пан дасць піражок 

І сыру кусочак. 

Сарока-варона 

Дзеткам кашку варыла,  

На прыпечку студзіла. 

Гэтаму дала, гэтаму дала, 

Гэтаму дала, гэтаму дала, 

А гэтаму-не дала: 

-А ты мал, круп не драў, 

Вады не насіў, дзяжы не мясіў. 

Ідзі, малы, па вадзіцу, 

Табе кашку на паліцы 

У маленькай чарапіцы. 

Чэ-чэ,сарока 

Прыляцела із далёка, 

На прыпячку сядзела, 

Дзеткам кашу варыла. 

Аднаму дала,другому дала. 

А ты,мал,круп не драў, 

Вады не насіў, 

Кашы не палучыў. 

 

Трах-бах-тарабах, 

Едзе баба на валах. 

А волікі тупу-тупу, 

Баба з воза цупу-лупу. 

 



Божая кароўка, 

Што заўтра будзе- 

Дождж ці пагода, 

Пень ці калода? 

Пагода-ляці, 

Дождж-сядзі. 

 

Ходзіць певень па капусце, 

Носіць сон ў белай хустцы. 

Ўсенькім дзецям прадаваў, 

А Ганульцы дарма даў. 

 

-Мышка, мышка, дзе была? 

-Была ў пана караля. 

-Што рабіла?-Лыжкі мыла. 

-А што далі?-Кусок сала. 

-Дзе паклала?-Пад лаўкаю. 

-Чым накрыла?-Халяўкаю. 

-Дзе падзела?-Кошка з’ела. 

 

Апсік,апсік,коця, 

Не спі на рабоце, 

Засні ў калыбельцы 

На белай пасцельцы. 

 

Кукарэку, певунок, 

Залаценечкі чубок, 

Пад ветачку пайшоў 

Курку-рабку там знайшоў. 

Пачаў курку пытаць, 

Ці ўмее чытаць, 

-Не чытаю, не пішу, 

Толькі яйкі нясу. 

Штодзень дзецям нашу 

Аж па цэламу кашу 

 


